
Соглашения раздельно для вооруженных сил и пограничных войск (пограничных частей) 
Сторон в соответствии с Протоколом о контроле и проверках. 

Необходимо отметить, что встречи глав государств «Шанхайской пятерки» 
становились регулярными и, более того, традиционными. Следующий саммит глав пяти 
государств состоялся 3 июля 1998 года в Алматы, в ходе которого наметилась тенденция к 
расширению сфер сотрудничества. В итоге, совместная деятельность «Пятерки» не 
ограничилась решением пограничных вопросов. 

24-25 августа 1999 г. в Бишкеке состоялась четвертая встреча глав государств, по 
итогам которой были подписаны Бишкекская Декларация и Соглашение между Казахстаном, 
Кыргызстаном и Китаем о точке стыка государственных границ трех государств. 

Одним из значимых событий в эволюции объединения стал пятый саммит глав 
государств «Шанхайской пятерки» в Душанбе, состоявшийся 5 июля 2000 года. В 
подписанной Душанбинской декларации уже прямо подчеркивалось стремление сторон 
превратить «Шанхайскую пятерку» в региональную структуру многостороннего 
сотрудничества в различных сферах. Это стало необходимым не только в связи с 
расширением сфер деятельности, но и для более эффективного скоординированного 
сотрудничества в рамках предыдущих договоренностей. Помимо Душанбинской декларации, 
на саммите было подписано трехстороннее Соглашение о точке стыка государственной 
границы между Кыргызстаном, Китаем и Таджикистаном. Подписанием данного соглашения 
закончился трудный процесс юридического уточнения государственной границы между 
пятью странами-участницами. 

Главным событием 2001 г. стала встреча глав государств, которая прошла 15 июня в 
Шанхае. Шанхайский саммит стал ключевым событием в истории объединения, поскольку 
произошла правовая трансформация объединения «Шанхайская пятерка» была 
трансформирована в Шанхайскую организацию сотрудничества (ШОС). Это стало 
необходимым ввиду расширения круга обсуждаемых проблем и сфер сотрудничества, 
включая экономический блок (напомним, что «Шанхайская пятерка» первоначально была 
призвана заниматься пограничным вопросом), и присоединения третьих стран в лице 
Узбекистана, не имеющего общей границы с Китаем. ШОС по сравнению с «Шанхайской 
пятеркой» ставит своей целью создание единой системы безопасности в Центральной Азии. 

Аннотация. Мазкур мақола XIX асрда Бухоро амирлиги ва Усмонийлар империяси 

ўртасидаги алоқалар, шунингдек, дипломатик муносабатларда элчи алмашинуви хусусида 
бўлиб, ҳар икки давлат манфаатларига хизмат қилган сиёсий ҳамкорликни ўз ичига олади. 
Шу билан бирга Бухоро амири ва Усмонли турк султонлари ўртасидаги расмий мактуб 
алмашинуви хусусида ҳам фикр юритилади.  

Калит сўзлар: Усмонийлар давлати, Туркия, Истамбул, Бухоро, Бухоро амирлиги, 
Ўрта Осиё хонликлари, Мирза Муҳаммад Салимий, Болтақулбек, Амир Насруллохон, 
Конолли, Стоддарт, Амир Музаффар, Султон Абдулазиз, Хожа Муҳаммад Порсо, элчи, 
Бухоро жангчилари, қурол-яроғ 

Аннотация. В данной статье рассматриваются связи между Бухарским эмиратом и 
Османской империи, смета дипломатов в дипломатических отношениях, политическое 
сотрудничество двух государств. А также рассматривается обмен формальными 
письмами между Бухарским эмират и Османскими солтанами.  

Abstract. The following article reconsiders the relations between the emirate of Bukhara and 
Ottoman Empire in the 19th century also the exchange of ambassadors, includes the political 
cooperation which served to the bilateral relations of both countries. Also, there is an exchange of 
discourses on the exchange of correspondence between the emirs of Bukhara and the Sultans of the 
Ottoman empire. 

Бухоро амирлигида ҳукмронлик қилган манғитлар сулоласининг айрим Шарқ 

давлатларига нисбатан олиб борган ташқи сиёсатида иқтисодий алоқалар билан бир қаторда 
сиёсий алоқалар ҳам сезиларли даражада фаоллашди. Бу хусусият айниқса қўшни Туркия ва 
Эрон давлатлари билан муносабатларда яққол кўзга ташланади. 

Усмонийларни ўзбек хонликларига эътиборининг кучайиши асосан 1768 йилдаги 
Россия ва Туркия ўртасидаги уруш ва 1774 йилда имзоланган Кучук-Қайнаржа сулҳи [6.202] 
туфайли юзага келди. Бу сулҳ шартномаси Усмонийлар давлатида инқироз даврини бошлаб 
берди ва 1783 йилда Қримнинг Россияга тобеълигини расман эълон қилиниши [9.60] билан 
тугади. 

Стратегик жиҳатдан катта аҳамиятга эга бўлган Қримнинг руслар томонидан 
эгалланиши Усмонийлар давлати учун катта йўқотиш бўлганди. Қримни эгаллаган Россия 
Усмонийларга Кавказдан туриб таҳдид солар эди. Бундай вазиятда Усмонийлар дастлаб 
ўзларига иттифоқчиларни Европа давлатларидан қидирарди [9.71]. Французлар ёрдамида 
Қримни Россиядан қайтариб олиш мақсадида Усмонийлар 1801 йилда Франция билан 
дўстлик шартномасини имзолади [4.80], аммо кутилган натижага эриша олмагач, улар ўз 
мақсадларини амалга ошириш учун ўзбек хонликлари билан иттифоқчилик алоқаларини 
мустаҳкамлашга киришадилар. 

Ўз навбатида Бухоро амирлари султоннинг энг кучли мусулмон ҳукмдори сифатидаги 
обрўсидан фойдаланиб, ундан Марказий Осиё мусулмонларини ҳимоя қилишини сўраб 
мурожаат қилишлари асносида Усмонийлар империясидан харбий техника ва ҳарбий ишлар 
учун молиявий ёрдам олишни кўзлаб ҳаракат қилганлар. Улар XIX аср давомида даврий 
равишда Истамбулга элчиларни юбориш орқали Усмонийлар империяси билан доимий 
дипломатик муносабатларни юритиб келганлар. Элчилар султон саройини Марказий Осиё 
ҳудудидаги ҳолат тўғрисида доимий хабардор қилиб турганлар.  

Бу икки томонлама муносабатларда Истамбулдаги бухороликлар диаспораси алоҳида 
ўрин тутган. Унинг вакиллари султон саройига сиёсий маслаҳатлар олиш учун таклиф 
этилганлар ва Бухорога яширин дипломатик миссия билан юборилганлар. Таъкидлаш 
жоизки, маҳаллий ҳукумдорлар султоннинг ёрдамига таяниб ўзларининг мавқеъларини 
мустаҳкамлаш ёки ўзаро маҳаллий урушларда ҳолатни ўз фойдаларига ҳал қилиш 
мақсадларини хам кўзда тутганлар [2.20-21]. Шунингдек улар султондан қурол-аслаҳа, 
ўкитувчилар ва саноатнинг турли соҳалари бўйича мутахассис-усталар юборишини сўраб 
мурожаат қилганлар. 

Бухоро амирлигининг Усмоний-турк давлати билан дипломатик муносабатлари 
Дониёлбий оталиқнинг (1758-1784 йй.) ҳукмронлиги даврида анча фаол бўлган. Бу анъана 
Манғитлар сулоласининг кейинги вакиллари амир Шоҳмурод ва Амир Ҳайдар даврида ҳам 
давом эттирилди[17.20]. Бухоро амири Шоҳмурод Бухоронинг Эрон билан бўлган сиёсий 
алоқаларидаги чигал вазиятни Туркия ва Россия кўмагида ҳал килишга уринган.  

Бухоро амирларининг Туркия билан дипломатик ёзишмалари икки давлат ўртасидаги 
савдо алокаларини кенгайтиришни, савдо карвонлари йўлларидаги хавфсизликни таъминлаш 
бўйича аниқ чораларни амалга оширишни сўраб ёзилган мурожаатлардан иборат эди [1.136]. 

Амирнинг Усмонийлар Султони билан мазкур ёзишмаларда икки давлат ўртасидаги 
ўзаро муносабатларда тотувлик ва ҳамжиҳатлик истаги, азалдан давом этиб келаётган савдо-
сотиқни ривожлантириш, икки давлат ўртасидаги манфаатдорликни мустаҳкамлашга 
интилиш ва бу йўлдаги тўсиқларни бартараф қилишга чақириқ эслатилган ҳужжатларнинг 
ҳаммасига бирдек хос бўлган умумий ғоя эканлиги аниқ акс этган. Чунки яқин қўшнилари 
билан муносабатлар кескинлашган бир вақтда Усмонийлар билан алоқаларни кенгайтириш 
амир дипломатиясининг муҳим вазифаларидан бири эди. 

Усмонийлар ҳукумати Бухоронинг Ўрта Осиё хонликлари орасида устунлиги ҳақида 
фатво беришни истамаганлиги, Бухоро амирлари эса Усмонийларнинг Эронга нисбатан 

муносабатини қўллаб-қувватламаганлигига қарамай, Усмонийлар билан амирлик ўртасидаги 
элчилик алоқалари тўхтаб қолмади. Хусусан, Бухоро элчиси Мирзо Муҳаммад Фозил 
томонидан Усмонийлар империяси султони номига ёзилган Бухоро амирининг мактубини 
етказганлигини тасдикловчи ҳужжат [5.20] фикримиз далилидир. Бу мактубда Бухоро 
амирлигида кейинги беш йил ичида рўй берган фитналар ҳамда Тошкент, Қўкон, Хоразм ва 
Дашти Қипчоқдаги исёнлар сабабидан Усмонийлар империяси билан алоқалар узилиб 
қолганлиги, шу исён ва фитналарга қарши курашиб, уларни бостириб, тинчлик 
ўрнатилганлигидан сўнггина яна Усмонийлар империяси билан алоқаларни тиклаш 
имконияти пайдо бўлганлиги тўғрисида маълум қилиниб, Бухоро ҳукмдори номидан 
Усмонийлар султонига дуо-ю саломлар орқали унга содиқлиги ва дўстона муносабатда 
эканлиги билдирилиб, ўзаро баҳамжиҳат дўстона ни муқим давом эттириш асосий мақсади 
эканлиги баён қилинган [5.22-23]. Бухоро амирлигининг ҳамкорлиги Насруллохон (1826-
1860 йй.) ва Музаффариддинхонлар (1860-1885 йй.) ҳукмронлиги даврларида ҳам давом этиб 
турди. Чунончи, ҳар бир янги тахтга кўтарилган хон айрим мамлакатларга элчилар юбориб, 
бу ҳақда ўша давлат ҳукмдорларини хабардор қилиши лозимлиги анъанасига кўра, амир 
Насруллохон ҳам ўзининг тахтга чиққанлиги ҳақидаги хабарни Усмонийларга етказиш учун 
қирқ уруғидан бўлган Болтақулбек Чиғатойбегини Усмонийлар султони Абдулмажидга элчи 
қилиб юборади. Болтақулбек Чиғатойбеги Истамбулга Эрон орқали сафарга чиқиб, қабул 
қилинган таомилга кўра, бу мамлакат подшоҳига ҳам (гарчи Эронга махсус, қирқ уруғидан 
бўлган Қобулбек бий элчи қилиб юборилган бўлса-да) ўз ҳукмдорининг ҳурмат эътиборини 
изҳор қилиш учун тўхтаб ўтади. Бу ҳақда «Кашкули Салимий» ёки «Тарихи Салимий» 
асарининг муаллифи Мирза Муҳаммад Салимий ёзиб қолдирган. Унда баён қилинишича 
қирқ уруғидан бўлган Болтақулбек Чиғатойбеги жуда тадбиркор, ақлли, доно ва сўзга бой 
дипломат бўлган. У Эрон шоҳи Муҳаммадшоҳ қожарнинг «Бухоро халқи Эрон 
фуқароларини ўғирлаб сотиб тирикчилик ўтказадилар-у, бунинг устига шарм-ҳаё қилмасдан 
подшоҳларга элчилар ҳам юборадилар», - деб ўз адоватини изҳор қилган сўзларига донолик 
билан жавоб бериб, бу вазиятдан қутула олган ва шоҳнинг эътиборига сазовор бўлган. 
Жумладан, у Эрон шоҳига ушбу давлатнинг қоидаларига асосан шоҳ қаршисида ўрнидан 
турган ҳолатда шундай жавоб қилади: «... Шаҳаншоҳга маълумки, қадимдан Бухоро 
подшоҳлари аксар мамлакатларга нисбатан номдор ва машҳур бўлганлар. Айрим кишилар 
бунга шак ва шубҳа қиладилар. Бухоро давлати ва Эрон мамлакати ўртасида туркман 
жамоаси бўлиб, на Бухоро ва на Эрон подшоҳи қонунларига тобеъдирлар. Улар бебошлик ва 
талончилик йўлини танлаганлар. Улар Эрон фуқароларини ўғирлашади, асирга олишади ва 
Бухоро бозорларида сотишади. Бухоро халқи асирларни сотиб олиб, уларга диндошлик 
муруввати ва шафқати ила ёрдам кўрсатиб, озод қиладилар. Улар (Эрон асирлари) Бухорони 
Ватан тутиб, уй-жой қилиб, бой бадавлат бўлиб, ҳатто подшоҳлар хизматида юқори 
мансабларга эришадилар ва Эрон вилоятини ўз хотираларидан чиқарадилар»[8.59а]. 
Муҳаммадшоҳ ушбу сўзларни эшитиб ҳурсанд бўлган ва Болтақулбекка: «Савоб ишдан 
ташқари мени ўз жавобинг билан ҳурсанд ва хотиржам қилдинг»,-деб пул, махсус бош оёк 
сарпо ва ўзининг «Кабуд» (Кўк) лақабли суворий отини совға қилган [8.59б]. Эрон шоҳи 
элчилик таомили бўйича Бухоро элчиси шарафига бир неча кун зиёфат ўтказиб, кейин 
аъёнларига уни Туркия чегараларигача кузатиб қўйишни буюрган [7.112]. Болтақулбек 
Чиғатойбеги Раҳматбек ўғли Эрондаги ташрифини муваффақиятли адо этгандан сўнг ўз 
ҳамроҳлари билан Туркия султонлиги маркази Истамбулга етиб келади. 

Султон Абдулмажид ҳузурига киришдан олдин тамойилга кўра, уни аввал сарой аёни 
бўлмиш қоплонбоши (Фикримизча, у Турк султонининг ташки ишлар билан шуғулланувчи 
вакили бўлса керак. Ш.Ш.) кутиб олиб, ўз уйида меҳмон қилади ва ўз султонлигининг 
одатига мувофиқ элчидан Бухоро амирининг султон номига ёзилган номасини султонга 
такдим этиш учун унга беришини сўрайди. Аммо Бухоро элчиси Болтақулбек Чиғатойбеги 
ўз ҳукмдорининг фармойишига асосан номани султон қўлига шахсан ўзи топширишлигини 
айтади [8.59б]. Бир неча кун ўтиб қоплонбоши элчини Султон ҳузурига кузатиб боради. 
Элчи Болтақулбек Бухоро давлатида қабул қилинган урф-одат бўйича белига фута (шохи 
белбоғ) боғлаб, унинг ўртасига ханжарни маҳкамлаб қўяди. Қоплонбошининг элчига бу одат 
Султон таъбига тўғри келмаслигини тушунтириб эътироз билдиришига қарамай элчи ўз урф-
одатига қатъий риоя қилишини айтади ва Султон Абдулмажид ҳузурига киришга муяссар 
бўлади. Мирза Салим ўз асарида элчининг Султон ҳузурига ташрифини қуйидагича 
тасвирлаб, шундай ёзади: «Султон Абдулмажид элчидаги белбоғ ва ханжарни кўрди ва 
бунинг сабабини сўради. Элчи Султон қаршисида туриб жавоб берди: «Подшоҳлар қадимдан 

ўз ғуломларини сийлаб амирлик мартабасига кўтарадилар ва бирор белги берадилар. 
Чунончи, Истамбулда амирлик белгиси - пошо деб номланади, Ҳиндистонда ва Эронда - хон, 
Бухорода - бек деб атайдилар. Бу белбоғ (фута) ва ханжар шуни белгисидир» [8.60а]. 

Элчи ушбу ҳаракати билан ўзининг Бухоро ҳукуматида катта мартабадаги шахс 
эканлигини кўрсатибгина қолмай, балки бу орқали Султоннинг иззат-ҳурматига сазовор 
бўлишга эришади ва дипломатик муваффақият қозонади. 

Турк султони Абдулмажид элчининг ҳозиржавоблигидан ҳурсанд бўлиб, унинг 
кўкрагига султонликдаги олий орден – «Мажидия» (“Халоскорлик”) нишонини тақиб қўяди 
ва шундай дейди: «...бугун Сиз подшоҳларнинг икки белгисига сазовор бўлдингиз» [8.60б]. 
Элчи Болтақулбек Истамбулда 6 ой бўлгач, Бухорога қайтган. 

Амир Насруллохон ҳукмронлиги даврида нафақат Бухородан Истамбулга, балки 
Истамбулдан Бухорога ҳам элчилар келиб турганлар. Чунончи, Туркия билан ҳамкорликда 
Россия истилосига қарши Ўрта Осиё хонликлари иттифоқини вужудга келтиришга интилган 
Англия ҳукумати томонидан 1840 йилда Хива, Кўқон ва Бухорога юборилган инглиз зобити 
А. Конолли, шунингдек, М. Стоддартларни озод қилиш зарурлиги, уларни ҳибсга олиш 
халқаро ҳуқуқ қоидаларига тўғри келмаслиги ҳақида икки мактуб ёзиб, элчилар орқали 
Бухоро амирига юборган [3.250-254]. Бироқ бу мактубга қарамасдан, Амир Насруллохон 
Конолли ва Стоддартларни қатл эттиради. 

Гарчи кутилган натижаларга эришилмаган бўлса ҳам, Бухоро амирлигининг Туркия 
билан элчилик алоқалари амир Музаффархон (1860-1885 йй.) ҳукмронлиги даврида ҳам 
давом этди. Чунончи, Туркистон генерал-губернатори Черняев 1866 йилнинг январида 
Бухоро амирлигини бўйсундириш учун эълон қилинмаган уруш бошлаган бир пайтда, амир 
Музаффархон рус истеълосидан химоя ва ёрдам сураб Бухоро муфтийси Хўжа Муҳаммад 
Порсо (Хўжа Муҳаммад Порсо - ўз замонасининг атоқли кишиларидан бири. Порсо ўз 
отасидан таҳсил олган. Амир Музаффар даврида «муфти аскария» мансабида бўлган. У 
умрининг сўнгги йилларида Туркия ва Ҳиндистонда дипломатик сафарда бўлган. 
Ҳиндистонда бир мунча вақт истиқомат килиб, сўнг Бомбейда вафот этган.) [12.63] ни 
Истамбулга элчи қилиб юборади. Хўжа Муҳаммад Порсо Афғонистон ва Ҳиндистон орқали 
Истамбулга келади. Элчи айни пайтда Амирнинг Англиянинг Ҳиндистондаги вакили Жони 
Лауренс ва Англия қироличаси номига ёрдам сўраб ёзилган мактубларини ҳам келтирган. 
Бироқ 1842 йилда Бухоро амири томонидан инглиз зобитлари Ч.Стоддарт ва 
А.Коноллиларнинг қатл этилганини унутмаган Англия ҳукумати Бухоро билан орадаги 
масофанинг узоқлигини важ қилиб, рад жавоби берди ва амирга босқинчиларга қарши 
курашда муваффақиятлар тилаб қўя қолди [16.75]. 

Инглизларнинг салбий жавобидан кейин кайфияти тушган элчи йўлга чиқиб, 1867 
йилнинг сентябрида Усмонийлар пойтахтига кириб келади. Уни Истамбулдаги Усмонийлар 
муфтиси жуда яхши кутиб олади. 24 сентябрь куни султоннинг элчини қабул қилиш 
маросими бўлиб ўтади. Хўжа Муҳаммад Порсо султонга Туркистондаги ҳолат, русларнинг 
ҳужуми тўғрисидаги хабарларни етказади ва амирнинг биринчи мактуби ҳамда бериб 
юборган совғаларини топширади. Хозирда Ўзбекистон Республикаси Фанлар Академияси 
Шарқшунослик Институтининг қўлёзмалар xазинасида сақланаётган Амир Музаффарнинг 
Усмонийлар султонига ёзган мактубида айтилишича, у халифа (Туркия султони. Ўша пайтда 
Туркия султони бутун Мусулмон Шарқининг халифаси ҳисобланган. Ш.Ш.)га анъанага кўра 
ўзининг Бухоро тахтига ўтирганлиги тўғрисида махсус мактуб юбормоқчи бўлган, аммо 
бунга давлатдаги ички ва ташқи сиёсий вазият, яъни Шаҳрисабздаги кенегас уруғи ва унинг 
атрофидаги бошқа уруғлар бекликлари қўзғолонлари, русларнинг Туркистон ҳудудларига 
тажовузи тўсқинлик қилган [13.64]. 

Амир мактубида қозоқ халқи сарҳадлари бўлган Дашти-қипчоқ ерлари руслар 
томонидан 20 йил аввал (1846 йилда) босиб олинганлиги ва у ерда руслар Оқ Масжид 
қалъасида урнашиб олиб, уни мустахкамлаб, сўнг яна улар ўзларининг босқинчилик 
сиёсатини давом эттириб, Кўқон хонлиги худудига кирганлиги, Тошкент беклигини забт 
этганлиги ва якинда узлари забт этган худудларда губерния ташкил этганликлари хусусида 
ҳам маълумотлар бериб ўтилган. 

Шунингдек, Музаффархон Тошкент аҳолисининг ёрдам сўраб Бухорога мурожаат 
қилганлиги ва амир ҳақиқий ҳолатни билиш учун русларга ўз элчисини юборганлигини 
ёзади. Мактубда баён этилишича, руслар Бухоро элчиларини тутқунликда сақлаб, 
Сирдарёдан ўтадилар ва Жиззах вилоятини қамал қилишга киришадилар. Аммо бу ерни 
босиб ололмай, Сирдарё бўйига қайтиб у ерга мустаҳкам ўрнашганлар. Ана шу вазиятда 

амир жиҳод эълон қилиб, ҳужумга ўтишга қарор қилади ва Сирдарё бўйида рус 
босқинчиларига қарши қаттиқ жангга киришади. Музаффархоннинг таъкидлашича, Бухоро 
жангчилари ўша пайтгача рус харбийлариникидек кучли қурол-яроғ ва тўпларга эга бўлган 
душман билан тўқнашмаганлар, Европа қурол-яроғи ҳақида тасаввурга ҳам эга бўлмаганлар. 
Уруш олиб боришниг замонавий тактикаси йўқлиги, марказлашган бошқарув ва 
қўмондонликнинг ташкил этилмаганлиги, қурол-яроғ таъминотидаги қолоқлик сабабидан 
Бухоро қўшини бу жангда мағлубиятга учраган [13.65б]. Мактубда Хўжанднинг руслар 
томонидан забт этилиши тўғрисида шундай дейилади: «Мусулмонлар шаҳарни (Хўжандни-
Ш.Ш.) мустаҳкамлаш билан овора бўлиб, унинг дарё томонини ҳимоясиз қолдирадилар, 
натижада руслар вазиятдан фойдаланиб, тўпларни қайиқларга жойлаштириб, қайиқлар 
орқали дарёдан ўтишади ва жанг бошланиб кетади. Жангда йирик дин арбоблари, саййидлар, 
эшонлар ва бошқа Ислом ҳимоячилари ҳалок бўладилар» [13.66б]. 

Мактуб сўнгида Қуръони Каримдан калималар келтирилиб Рум халифаси (Туркия 
султони – Ш.Ш.) нинг ҳурмат эътибори унинг мусулмонларни ҳақ - ҳуқуқини ҳимоя қилиши 
зарурлиги хусусида эслатиб ўтилади, русларга қарши курашда мадад сўралади [13.67a]. Ва 
ниҳоясида, Музаффархон ўз элчиси Муҳаммад Порсо Хожа Садр номини ёздириб, мактубда 
битилмаган айрим гапларни элчи сўзи орқали етказиши мумкинлигини эслатади [13.67б]. 

Мактубни топширган элчи Хожа Муҳаммад Порсога султон фармонига кўра ҳажга 
бориш ҳаражатлари учун 50.000 куруш пул ажратилган. Элчининг Англиянинг 
Истамбулдаги элчиси Хенри Эллиотга Бухоро амирлигига ёрдам кўрсатишни сўраб, 1867 
йилнинг 24 ноябрида қилган ёзма мурожаати ҳам илгаригидай натижасиз тугайди. Жавоб 
хатида Англия ҳукумати ўзининг Ҳиндистондаги вакили Жонн Лауренснинг ёзган жавобини 
етарли ҳисоблаган, Стоддарт ва Конолли фожеасини ҳали унутмаганлигини билдирган. 

Замонавий ҳарбий қурол аслаҳа жиҳатидан русларга бас келолмаган амир 
Музаффархон фон Кауфманга элчи жўнатиб, сулҳ шартномаси тузишни таклиф қилди 
[11.216-218]. Аммо Кауфман Бухоро амири олдига жуда оғир шартлар қўйгач, бу шартнома 
имзоланмади. Амир Музаффархон охирги имкониятларидан бирини ишга солиб, 
Усмонийлар султонига элчилар юбориб, шошилинч ёрдам беришларини сўради. 
Туркистондаги сўнгги воқеалар ҳақида ёзилган, бири амир Музаффархондан, иккинчиси 
қушбеги Муҳаммадшоҳдан бўлган икки мактуб 1868 йилнинг апрел ойида Маккадан ҳаж 
сафаридан Истамбулга қайтган элчи Муҳаммад Порсо қўлига тегади. У амир 
Музаффархоннинг 1868 йилнинг 7 февралида сарой аёнлари ва дин уламоларидан иборат 
жами 14 киши имзолаган форс тилида битилган мактубини Усмонийлар ҳукуматига 
топширади [14.102]. Бу мактуб Амир Музаффархоннинг буйруғига биноан Мулла Воҳид 
Садр томонидан насталиқ хатида Қўқон қоғозида ёзилганди. Амир Музаффархоннинг 
Усмонийлар султони Абдулазизга мурожаатномасида жумладан шундай сатрлар битилган: 
«Сизларга сўнгги маротаба арз қиламизки, Россиянинг истилочилик фаолияти унинг 
журъатини оширди. Руслар бир қанча вақтдан буён қароргоҳ сифатида фойдаланиб келаётган 
Оқ Мачитдан чиқиб, Ҳазрати Султон, Чимкент, Авлиёота, Хўжант ва Ташкентни қўлга 
киритиб, халқнинг кўпини шаҳид қилди ҳамда мусулмонларга ҳаддан зиёд адолатсизлик ва 
зулм ўтказди. Оренбург ҳокими (Крижановский назарда тутилган) Янгиқўрғонда тураркан, 
бизга бир мактуб юбориб, сулҳ тузиш истагини билдирди. Натижада биз унга алданиб, 
қўшинни орқага қайтардик. Буни эшитган кофирлар ўз қўшинини Янгиқўрғондан олмади. 
Ҳодисанинг вуқуъ этишини арз қилдик. Халифа ҳазратлари русларни мусулмонлардан 
узоқлаштирсин, шу тариқа исломият ривож топсин ва заифлашмасин. Бу тарафда жаноби 
олийлари тўпхона қурдириб, 10.000 кишилик аскар кофирлар билан қарама-қарши турибдир. 
Агар халифа ҳазратлари мактуб ёки киши юбориб русларни мусулмонлардан узоқлаштирса, 
давлатнинг ривожини ва яхшиликла эсланишининг сабаби бўлажак. Чорасиз қолган 
мусулмонлар Халифанинг бу шарофати билан қутулсалар, амал дафтарига буюк савоб 
ёзилади. Ожизлик ва чорасизлик ичидаги мусулмонларнинг аҳволи Халифа ҳазратларига 
билдирилсин»[14.102]. Султон бу мактубни «Мажлиси махсус»да ўрганиб чиқишга фармон 
беради. 

Бухоро қушбегиси Муҳаммадшоҳнинг мактуби ҳам худди шу мазмунда ёзилганди. 
Қушбеги вазият ҳақида ёзар экан, Усмонийлар саройидаги вазирлар ва садри аъзамлардан 
Бухородаги аҳволни султонга тушунтиришларини илтимос қилади. Лекин Усмонийлар 
султони Абдулазиз Бухоро амирига ёрдам берадиган аҳволда эмас эди. Усмонийлар 
ҳукумати Бухоро амирининг мактубини «Мажлиси махсус»да муҳокама қилаётган пайтда, 
руслар Туркистондаги ҳарбий ҳаракатларини давом эттирдилар. Мактубга жавобан 

Усмонийлар давлати Бухорони Россия билан муносабатларни чигаллаштирмасликка 
чақирди, холос [10.4]. 

Бу пайтда Болқондаги аҳвол мураккаб эди. 1856 йилда Англия ва Франция томонидан 
Европа давлати деб эътироф этилган Туркия Болқон ҳудудидаги 12 млн. славян, юнон ва 
албанлар устидан ҳукмронлик қилаётган эди [9.93]. Айни замонда Болқон халқлари ўз 
мустақиллиги учун курашмоқда эдилар. XIX асрнинг иккинчи ярмида Болқондаги 
норозиликлар вақти-вақти билан кўтарилиб турди. Россия таъсирининг Болқон ярим оролида 
кучайиши Туркияга ҳавф туғдирарди. Шунинг учун Франция императори Наполеон III 
таклифига биноан Парижда очилган катта бир кўргазмани томоша қилиш баҳонаси билан 
1867 йилда Францияга кетиб, қайтишда Англия қироличаси Виктория, Бельгия қироли 
Леопольд II, Пруссия қироли Вильгельм I, Австрия императори ва Венгрия қироли Франсуа 
Жозей I, Руминия шаҳзодаси Карл I лар билан учрашган Султон Абдулазиз, ниҳоят, Бухоро 
амирининг бу мактубини муҳокама қилишни лозим топади. Бухоро амирининг ёрдам сўраб 
ёзган охирги мурожаатномаси 1868 йилнинг май ойларида бўлиб ўтган «Мажлиси махсус» 
да ўрганиб чиқишга киришилади. Бироқ бу орада Бухоро билан Россия ўртасида уруш 
бошлангани ва унда мағлуб бўлган амир Музаффархон руслар билан сулҳ тузишга мажбур 
бўлгани ҳақидаги хабар Истамбулга етиб келади. Бундан хабар топган Хожа Муҳаммад 
Порсо илгари сўралган қурол-яроғ ўрнига, уруш тактикасини ўргатадиган мутахассис, тўп ва 
тўп созловчи усталар берилишини ҳамда Усмонийлар давлат бошқарувини бухороликларга 
тушунтирадиган шайх Сулаймон афандини ўзи билан юборишга рухсат беришини сўрайди. 
Мулла Муҳаммад Порсонинг бу илтимоси ҳам «Мажлиси махсус» да кўриб чиқилади. 1869 
йилнинг 20 февралида мажлиснинг қуйидаги қарори эълон қилинади: 

«Илгари ҳам Бухоро амирлиги Русиядан ўзларини ҳимоя қилиш учун биздан ёрдам 
сўраган эди. Лекин биз орамиздаги масофанинг узоқлиги учун Кўқон ва Хива билан 
алоқаларни яхшилашни тавсия қилган эдик. Русиянинг сўнгги ҳужумидан кейин Тошкент 
қўлдан кетгач, элчи юборилган эди. Биз уларга ўз таклифимиз, яъни Русия билан яхши 
муносабатда бўлишни таклиф қилган эдик. Халқаро майдонда Русия ва Англия ўртасидаги 
вазиятлар бизларни танг аҳволга солиб қўйиши мумкин. Бухорода ўзаро урушлар вазиятлари 
янада мураккаблашмоқда. 

Русия ва амир Музаффархон ўртасидаги сулҳдан сўнг Хожа Муҳаммад Порсо 
мамлакатига қайтиб кетишини билдирди ва у қуруқ қайтмаслик учун тактика ўқитувчиси, 
тўп ва тўп созловчи усталар суради. Лекин биз буни қабул қила олмаймиз. Сабаби руслар 
норозилик билдиришлари мумкин. Кейинчалик бу ёрдамни кўрсатамиз, деган умиддамиз. 
Шайх Сулаймон афандини элчи билан бирга Бухорога юборишга қарор қилдик ва йўл 
ҳаражатлари учун 75.000 куруш (пул) ажратамиз. Подшоҳимиз фармони ила юқоридагилар 
ижобат бўлғай» [16.100]. 

Усмонийлар султони Абдулазизга «Мажлиси махсус» нинг юқоридаги хулосаси маъқул 
келади. 1868 йили Хўжа Муҳаммад Порсо ва Шайх Сулаймон афандилар Истамбулдан 
Бухорога йўлга чиқади (Баъзи муаллифларнинг фикрича, Сулаймон афандини Турк султони 
Англия билан келишилган холда жосус сифатида юборган Ш.Ш.) [15.34]. Шайх Сулаймон 
афанди Бухорога келгач, Усмонийлар давлатидаги вазият ва Бухорога ҳарбий ёрдам 
беришнинг имкони йўқлигини маълум қилиб, султоннинг мактубини топширади. Мактубда 
Усмонийлар давлатининг ёрдам бериш истагига орада бир неча давлатлар борлиги монеълик 
қилаётгани ёзилган эди. Усмонийлар ҳукумати Бухоро амирлиги юборган элчилардан 
ҳурсанд бўлганлигини ва бунинг исботи сифатида ўз элчиларини ҳам юбораётганини 
билдиради. 

Амир Музаффархон Турк султонининг Бухоро учун ҳал қилувчи вазиятда амалий 
ёрдам кўрсата олмаганлигига қарамай, кейинчалик ҳам Туркиянинг Бухорога амалда ёрдам 
қилишидан умидини узмаган эди.  

Қисқача хулоса қилиб шуни айтиш мумкинки, XVIII аср охирларидан Ўрта Осиёни чор 
Россияси истило қилгунига қадар Бухоро амирлиги билан Усмонийлар давлати ўртасидаги 
элчилик алоқалари асосан сиёсий тусда бўлди. Бухоро амирлиги дастлаб ўз ҳудудий ерлари: 
Марв, Карки, Балх ва Жанубий вилоятларини Эроннинг сиёсий таъсиридан чиқариш, 
Эроннинг шимолдаги сиёсий маркази бўлган Машҳад вилоятини қўлга киритиш мақсадида 
Усмонийлар ҳукуматидан иттифоқчилик кутиб Туркияга элчи юборган бўлса, кейинчалик 
Ўрта Осиё хонликлари орасида ўзининг устунлигини тасдиқловчи фатвога эришиш, чор 
Россияси босқинчиларига қарши Ислом халифасидан мадад олиш мақсадларида элчилик 
алоқаларини давом эттирган. Ўз навбатида Турк султонларининг ҳам Бухоро амирлиги билан 

элчилик алоқалари ўрнатишдан кўзлаган сиёсий мақсадлари бўлиб, у Англия билан 
биргаликда Ўрта Осиё давлатларининг чор Россиясига қарши иттифоқини тузишга интилган. 
Бироқ, Бухоро амирлигининг Эронга ва қўшни хонликларга нисбатан юритган сиёсати турк 
султонлари томонидан қўллаб - қувватланмаган, Россияга қарши уруш қилиш учун сўраган 
ёрдамлари Султон томонидан кўрсатилмаган. Айни пайтда Ўрта Осиё хонликлари 
ўртасидаги ички низоларни бартараф қилиш ҳам Турк султонининг қўлидан келмаган ва 
улар ўртасида чор Россиясига қарши иттифоқ тузишга эриша олмаган. Шу сабабдан Бухоро-
Усмонийлар муносабатларида турғунлик даври бошланган. 

УЎК 901 
ХОРАЗМ ВОҲАСИДА АРХИВ ИШИНИНГ РИВОЖЛАНИШ ЖАРАЁНЛАРИ  

Ю.Х. Юлдашев, тадқиқотчи, Урганч давлат университети, Урганч 
 

Аннотация. Мустақиллик даврида архив иши ва иш юритиш соҳасида зарур 
инфратузилма яратилди, архив ҳужжатларини жамлаш, ҳисобга олиш, сақлаш ва улардан 
фойдаланишда ижобий натижаларга эришилди ҳамда муайян интеллектуал ва технологик 
салоҳият шакллантирилди, Миллий архив фонди Ўзбекистон халқининг моддий ва маънавий 
ҳаётини акс эттирган, тарихий, илмий ва маданий аҳамиятга эга бўлган архив ҳужжатлар 
билан бойитилди. 

Калит сўзлар: архив, мустақиллик, ҳужжат, Миллий архив фонди, архив 
ҳужжатлари жамланмаси 

Аннотация. За период независимости создана необходимая инфраструктура в 
области архивов и делопроизводства, достигнуты положительные результаты в сборе, 
учете, хранении и использовании архивных документов, сформирован определенный 
интеллектуальный и технологический потенциал, обогащен архивными документами 
культурного значения. 

Ключевые слова: архив, независимость, документ, Национальный архивный фонд, 
собрание архивных документов 

Abstract. During the period of independence, the necessary infrastructure in the field of 
archives and office work has been created, positive results have been achieved in the collection, 

